
 ކުޑަވެސް ޝައްކެއްނެތެވެ. މ.މ.ދ. ޖަމްޢިއްޔާގެ 

މެންބަރުންގެ ޙާޟިރީގައި ތިއްބެވި ބޭފުޅުންނަކީ މިވަގުތު 

ރާއްޖޭގައި ތިއްބެވި އެންމެ އަގުހުރި އަދި ތަޢްލީމީ ގޮތުންވެސް 

އެންމެ މޮޅު ފިރިހެން ބޭފުޅުންނެވެ. މިއީ ދޮގަކަށްވާނެއެކޭ 

އަޅުގަޑަކަށް ނުދެންނެވޭނެއެވެ. އެންމެ ބޮޑު ސަބަބަކީ މަޖީދިއްޔާ 

ސްކޫލް އަކީ, ރާއްޖޭގެ ތަޢްލީމުގެ އެންމެ އަލިގަދަ ގެ ކަމަށް 

ވާކަމެވެ. ސަރުކާރުގެ ކުރިޔަށް ތިއްބެވީ އެމަދަރުސާގެ މުސްކުޅި 

ދަރިވަރުންނަށްވާކަމެވެ. ދައުލަތް ހިންގަވަން ތިއްބެވީވެސް އެ 

މަދަރުސާގެ ދަރިވަރުންނެވެ. އެހާ މަސްއޫލިއްޔަތު ބޮޑު ވަޒީފާތައް 

އަދާ ކުރައްވަމުންވެސް ޖަމްޢިއްޔާ ކުރިޔަށް ގެންދެވޭތޯ 

އޭގެތެރެއިން ވަރަށް ގިނަބޭފުޅުން މަސައްކަތް ކުރައްވައެވެ. 

އެހެނަސް ސަރުކާރުގެ ވާޖިބުތަކާއި އަވަދިނެެތި އުޅުއްވުން 

ބޮޑުކަމުން, އެބޭފުޅުންގައި ހުރި ތޫނުފިލިކަމާއި އުޖާލާކަން 

ޖަމްޢިއްޔާގެ ދުވެލިން ނުދައްކާކަމީ ޖަމްޢިއިްޔާ ހިންގުމުގެ 

އޮއިވަރުގައި އުޅެންޖެހިފައިވާ އަޅުގަޑު ކަހަލަ. މީހަކަށް ހައެރާންވާ 

ވަރުގެ ކަމަކަށް ނުވިނަމަވެސް ދުރުތިބީން ނާއުންމީދު ވާފަދަ 

ހައެރާނަކަށް ނުވެ ނުދާނެކަން ކަށަވަރެވެ. 

 އަޅުގަޑުގެ މައުޟޫޢު އާއި ދިމާއަށް މިދަތުރު ކުރެވެނީ 

މާލެ ދާން ކެލައަށް ދާގޮތަށެވެ. ވީމާ, އަޅުގަޑު މިދަންނަވަން އުޅޭ 

އެއްޗެއްގެ ދުވެލި ހަލުއި ކުރެވޭތޯ ބަލާނަމެވެ. 1979 އޯގަސްޓް 

10 އިން ފެށިގެން 1979 ގެ ސެޕްޓެމްބަރުން 7 އާއި ހަމައަށް 

ވެއަތުވެގެންދިޔަ 1 މަސް ދުވަހަށް ވުރެ ގިނަދުވަސް ވެގެން ދިޔަ 

ދުވަސް ތަކަކީ, ޖަމްޢިއްޔާގެ ވެރިންހޮވި, 4 ވެރިންގެ މައްޗަށް 

ޖަމްޢިއްޔާ ބައި ބެހިގެން ދިޔަ ދުވަސްތަކެކެވެ. 4 ބައިގެ ވެރިންގެ 

ގޮތުގައި ޢާންމު ޖަލްސާގެ ވަރަށް ފުރިހަމަ އަޣްލަބިއްޔަތުން 

ހޮވިފައިވާ މެންބަރުންނަކީ  

އަލްފާޟިލް ޢަލީ ޝަމީމް -

އަލްފާޟިލް މުޙަންމަދު ސަމީރު ނައިފަރު -

އަލްފާޟިލް ބޮޑުގަލު އިބްރާހީމް މަނިކު -

އަލްފާޟިލް ޢަލީ އާދަމް މަނިކެވެ. -

އަގުހުރި ދަރިއެއް ދެމިއޮތުމުގެ ޢާލަމް އަށް 

ބައިބައިގެ ވެރިންގެ ނަންތައް ލިޔެލަން ޖެހުމާއިއެކު ކުއްލި އަކަށް 

ހިތަށް ކުރުވީ ވަރަށް ދަތި އަސަރު ތަކެކެވެ. އާދޭހެވެ. ޖަމްޢިއްޔާގެ 

އަގުހުރި ދަރިއެއް ދެމިއޮތުމުގެ ޢާލަމް އަށް ދަތުރުކުރެއްވުމުގެ 

ދަތިއަސަރެވެ. އެދަރިއަކީ ތޯއެވެ. އާދެ! މަޝްހޫރު އައްޑޫ ޢަލިފުޅެވެ. 

އެހެން ގޮތަކަށް ދަންނަވާނަމަ ޢަލީ ޝަމީމް އެވެ. އޭނާއަކީ ދިވެހި 

އަދަބިއްޔާތަށް އަގުހުރި ޚިދުމަތް ތަކެއް ކުރެއްވި މަދަރަސަތުލް 

މަޖީދއްޔާ އަށާއި, ޙަމީދިއްޔާ ސްކޫލަށް އަދިވެސް މާލޭގެ 

ވަރަށްގިނަ މަދަރުސާ ތަކަށް ކިޔަވައިދެއްވި ފަސޭހައިން ހިތުން 

ފިލުވާ ނުލެވޭފަދަ މާތް އަޚްލާޤެއްގެ މުރުޝިދެކެވެ. ޖަމްޢިއްޔާ އަށް 

ކުރިންނާއި ފަހުން ކުރެއްވި މިންނެތް މަސައްކަތްތަކަކީ, އަމުނާ 

ކޮޅުން ލާނެ ކަންތައްތަކެއް ނޫނެވެ. ޢަލީ ޝަމީމް ނިޔައުވީ 

ސަރުކާރު ހޮސްޕިޓަލުގައެވެ. ބައްޔަކީ ސިކުޑިގެ ނާރެއް އެތެރެއަށް 

ފަޅައިގެން ދިއުމެވެ. ދުނިޔެ ދުކުރެއްވީ 6 ޖެނުއަރީ 1980 (18 

ޞަފަރު 1400) ވީ އާދީއްތަ ދުވަހު 3:05 ގައެވެ. މި ހިތާމައިގައި 

ޖަމްޢިއްޔަ ބައިވެރިވުމުގެ ގޮތުން ފޮނުވުނު ސިޓީ އާއި ޢަލީ 

ޝަމީމްގެ އަބިކަބަލުން ފޮނުއްވި ޖަވާބު ތިރީގައި އެވަނީއެވެ. 

މ.މ.ދ. ޖަމްޢިއްޔާ 

  މަޖީދިއްޔާ ސްކޫލް - މާލެ. 

 އަލްފާޟިލާ ޒަރީނާ ޙަސަން އަށް, 

 ވެދުން ސަލާމް އަށް ފަހު ދަންނަވަމެވެ. 

މ. މ. ދ. ޖަމްޢިއްޔާގެ ދުވެލި 

މުޙަންމަދު ވަޙީދު މަޑުލު 

ޢިލްމީ އޮޔެވަރު ގެ 2 ވަނަ ޢަދަދުގައި މ.މ.ދ. ޖަމްޢިއްޔާގެ ތަރީޚް މި މައުޟޫޢު ގެ ދަށުގައި ޖަމްޢިއްޔާގެ ދެވަނަ އުފެދުން ހިގަމުން 

އައިގޮތް ދަންނަވާފައިވާނީ 10 އޯގަސްޓް 1979 އާއި ހަމައަށެވެ. އަނެއްކާވެސް މަތީގައި އެވާ މައުޟޫޢު ދަށުގައި މިދެންނެވި ތާރީޚުން 

ފަހަށް މިހާތަނަށް ޖަމްޢިއްޔާ ހިގަމުންއައިގޮތް އަޅުގަޑަށް އެގިހުރި މިންވަރަކުން ދެންެނެވޭތޯ ބަލާނަމެވެ. (1 ސެޕްޓެމްބަރު 1979 ން 21 

ޑިސެމްބަރ 1979 އަށް އަޅުގަޑު އުޅުނީ ރާއްޖެއިން ބޭރުގައެވެ.)



 އަލްފާޟިލް ޢަލީ ޝަމީމް ނިޔައުވުމާއި ގުޅިގެން 

ތިޔަބޭފުޅުންގެ ހިތާމައިގައި މ.މ.ދ. ޖަމްޢިއްޔާގެ މެމްބަރުން 

ބައިވެރިވަނީ ވަރަށް ހިތި އަސަރެއް އިޙްސާސް ކުރަމުންނެވެ. 

 އަލްފާޞިލް ޢަލީ ޝަމީމް އަކީ, ކުރީގެ މ.މ.ދ. 

ޖަމްޢިއްޔާގެ އަދި މިހާރުގެ މ.މ.ދ. ޖަމްޢިއްޔާގެ ވެސް ވަރަށް 

އަގުހުރި މެމްބަރެކެވެ. މިހާރު އޭނާއަކީ ޖަމްޢިއްޔާގެ ބައެއްގެ 

ވެރިއެކެވެ. އަދި ޢިލްމީ އޮއިވަރު ގެ 3 ވަނަ ޢަދަދަށް ހޮވިފައިވާ 

މުޙައްރިރު ވެސްމެއެވެ. 

 މާތްالله ތިޔަ ޢާއިލާއަށް ކެތްތެރިކަން ދެއްވައި, މަރްޙޫމް 

އަށް ސުވަރުގޭގެ މަތިވެރި ނިޢުމަތް މިންވަރު ކުރައްވާށިއެވެ. 

 8 ޖަނުއަރީ 1980މ. 

    ޚާދިމުކުމް 

      ސޮއި 

       (ޢަބްދުالله ޖަމީލް) 

      ހިންގާ ނާއިބު ރައީސް 

ޖަވާބު 

بسم الله الرحمن ارحيم  

މ. އިރަމާގެ,  

   މާލެ, 

 އިޚްލާޞްތެރި ވެދުން ސަލާމް ތަކުރާރު ކުރަމެވެ. 

 މިައދު އަޅުގަޑުމެންގެ ހިތާމައިގައި ބައިވެރިވެދެއްވިކަން 

އެއީ ތިޔަ އަރިސް އަރިހުގައި, އަޅުގަޑުމެންގެ ޢާއިލާ އަށް 

އުފެދިފައިވާ ތެދުވެރި ލޯތްބާއި ވެދެއްވާ ޤަދަރުގެ މަތިވެރި ކަމެވެ.  

 އެ ޝުކުރު އަދާކުރާނެ ޢިބާރާތެއް މިއަދު އަޅުގަޑުގެ 

ނިކަމެތި ސިކުޑިއަކަށް ނުވިސްނެއެވެ, ޤުދުރަތުން އަޅުގަޑަށް 

މިދެއްވި އަގުހުރި ފިލާވަޅުން ޢިބްރަތް ލިބިގަތުން ނޫނީ 

ދެންކުރާނީވެސް ކީތްތޯއެވެ. ތަޤްދީރު އަޅުގަޑުމެނަނަށް ޓަކައި 

ރާއްވަވައިދެއްވި މޮޅު ރޭއްވެވުމެވެ. 

 އިރާދަ ކުރެއްވިއްޔާ, އަޅުގަޑު ވަނީ ތިޔަ ރަޙްމަތް 

ތެރިންގެ ހެޔޮ ދުޢާއިން ތަސައްލީ ލިބިގެންނެވެ. މާތްالله 

އަޅުގަޑުމެންނަށް ކެތްތެރިކަން ދެއްވާށިއެވެ. އާމީން! 

 އިޙްތިރާމް އާއި ޝުކުރިއްޔާ. 

 1980/1/10 

     

   ޚާދިމަތުކުމް 

      ސޮއި 

      (ޒަރީނާ ޙަސަން ހުރާ) 

 މ.މ.ދ. ޖަމްޢިއްޔާގެ 1980 ޖެނުއަރީ 11 ވީ ހުކުރު 

ދުވަހުގެރޭ އޮތް ޢާންމު ޖަލްސާގައި އަލްމަރްޙޫމް ޢަލީ ޝަމީމްގެ 

ހަދާނުގައި, ސުކޫތެއް ގެނެވުނެވެ. އަދި އެ މަރްޙޫމް, ދިވެހި 

އަދަބިއްޔާތަށް ކުރައްވާފައިވާ ޚިދުމަތް ފޮތެއްގެ ސިފައިގައި 

ޖަމްޢިއްޔާގެ ފަރާތުން ޝާއިޢު ކުރުމަށް ޖަމްޢިއްޔާގެ ރައީސް 

އޮނަރަބަލް އަލްފާޟިލް ފަތުޙުالله ޖަމީލް 12 ޖެނުއަރީ 1980 

(ހޮނިހިރު) ރޭއޮތް ޚާއްޞަ ޖަލްސާއަށް ހުށަހެޅުއްވިއެވެ. 

  

 ޖަމްޢިއްޔާގެ 2ވަނަ ދިރުމުގެ ވަރަށް ކުރީކޮޅުގައި, އާދެ! 

ދާޢިމީ ހިންގާ ކޮމިޓީ އިންތިޚާބު ކުރެވުނު ފަހުން އުފެދުނު 

މަޤްޞަދު ކޮމިޓީތައް, ޢާންމު ޖަލްސާ އަކުން ހުށަހެޅުނު 

ހުށަހެޅުމަކާއި ގުޅިގެން, ހިންގާ ކޮމިޓީން މަޤްޞަދު ކޮމިޓީތައް 

އުވާލައި, އެކޮމިޓީތަކުން ކުރަމުން ގެންދިޔަ މަސައްކަތްތައް 

ބައިބަޔާއި ޙަވާލު ކުރުމަށް ހަމަޖެހުނެވެ. މިކން އިޢްލާނު ކުރެވުނީ 

5 އޮކްޓޫބަރ 1979 ވި ހުކުރުދުވަހުގެރޭ އޮތް ޢާންމު 

ޖަލްސާގައެވެ. މި މަޤްޞަދު ކޮމިޓީތަކަކީ އޭގެ ނަމުންވެސް 

އެދޭހަކޮށްދޭ ފަދައިން ޖަމްޢިއްޔާގެ މަޤްޞަދުތައް ޙާޞިލް ކުރުމަށް 

އުފެދުނު ކޮމިޓީ ތަކެކެވެ. އެހެންނަމަވެސް ދީނީ, އަޚްލާޤީ ރޫޙު 

އުފެއްދުމުގެ ކޮމިޓީ ފިޔަވައި އެހެން ކޮމިޓީއަކުން އެދެވޭ އެއްވެސް 

ފިޔަވަޅެއް އެޅިފައިވާކަން ފާހަގަ ކުރެވިފައި ނެތް ވާހަކަ 

ހިތާމައާއިއެކު ދަންނަވަން ޖެހެއެވެ. ދީނީ އަޚްލާޤީ ރޫޙު 

އުފެއްދުމާބެހޭ ކޮމިޓީގެ އިސް ވެރިޔަކީ އަލްފާޟިލް އަޙްމަދު 

ޝަފީޤު, ހ. ޝަފީޤުގެއެވެ. 

ހިންގާ ޤަވައިދު 

  

 ޖަމްޢިއްޔާގެ ހިންގާ ޤަވައިދު އެކުލަވާލެވިފައިވީ 

ނަމަވެސް, ޢިލްމީ އޮއެވަރުގެ މި ޢަދަދު ނިކުންނައިރު ވެސް 

އަދިވަނީ މުޅިންފަސްވެ ނުނިމިއެވެ. އެހެންނަމަވެސް, ޢާންމު 

ޖަލްސާތަކަށް ނުވަތަ ޚާއްޞަ ޖަލްސާތަކަށް ހުށަހެޅި މާއްދާތައް 

ފާސްކުރުމުގެ މަސައްކަތް ވަނީ އޭގެ މަގުމަތީގައެވެ. 36ވަނަ 

މާއްދާގެ ހިންގާ ޤަވާއިދައް 12 ޖެނުއަރީ 1980ގެ ނިޔަލަށް 

ފާސްވެ ނިމިފައިވަނީ 6 މާއްދާއެވެ. ފާސްވި މާއްދާ ތަކަކީ 1- 

ނަން 2- މޮޓޯ 3- މަޤްޞަދު 4- މަރުކަޒު 5- ވެރީން 6- ޢާންމު 

ޖަލްސާ އެވެ. ހިންގާ ޤަވާޢިދު ފާސްކުރުމަށް ބޭއްވުނު ޖަލްސާއެއް, 

ހަމައެކަނި 16 މެމްބަރުން ޙާޟިރުވެ ވަޑައިގަތުމުގެ ސަބަބުން 

ކުރިޔަށް ނުގެންދެވިގެން ހުއްޓަލަން ޖެހިފައިވެއެވެ. އެއީ 11 

އޮކްޓޫބަރ 1979 ވީ ބުރާސްފަތި ދުވަހުގެރޭ އޮތް ޖަލްސާއެވެ. 



 ޖަމްޢިއްޔާ މިފަދަ, މަޑުދުވެއްޔެއްގައި ކުރިއަށް 

ދަމުންވެސް ވަރަށް މުހިއްމު ކަންތައްތައް ކުރުމަށް ފާސްކުރެވިފައި 

ވެއެވެ. މިސާލެއްގެ ގޮތުން ދަންނަވާނަމަ, މިއަހަރު ރާއްޖޭގެ 

ކާބޯތަކެތި ހެއްދުމުގެ މަޢުރަޟް ގައި ބައިވެރިވުމަށް ފާސްކޮށް 

އެކަމަށްޓަކައި 59 މެމްބަރުން ޙާޟިރުވެ ވެ ވަޑައިގެންނެވި 

ޖަލްސާއަކުން 5 މެމްބަރުންގެ ޚާއްޞަ ކޮމިޓީ އެއް ހޮވުނުކަން 

ފާހަގަކޮށް ދެންނެވިދާނެއެވެ. އެކޮމިޓީއަކީ, 

1- އަލްފާޟިލް މަލިމް އިބްރާހީމް ކަލޭގެފާނު 

2- އަލްފާޟިލް އަބޫބަކުރު އިބްރާހީމް 

3- އައްޝެއިޚް އަޙްމަދު ޝާޠިރު 

4- އަލްފާޟިލް އިސްމާޢީލް ނަޞީރު 

5- އަލްފާޞިލް ޢަބްދުލްކަރީމް ޢަބްދުالله އެވެ. 

ޢާންމު ޖަލްސާ ތަކާއި ޚާއްޞަ ޖަލްސާތައް 

 ޖަމްޢިއްޔާގެ ޢާންމު ޖަލްސާ ތަކާއި ޚާއްޞަ ޖަލްސާ 

ތަކަށް ޙާޟިރު ވެވަޑައިގަންނަވާ މެމްބަރުން މަދުކަން އެއީ, 

ހިތާމައާއިއެކު ފާހަގަކޮށްލަން ޖެހޭ ކަމެކެވެ, ބައެއް ޖަލްސާ ތަކާއި 

ޙާޟިރުވެ ވާޑައިގެންނެވި މެމްބަުންގެ ޢަދަދު މިތަނުގައި, ފާހަގަ 

ކޮށްލުމަކީ ބޭނުންކަމެއް ކަމަށް ދެކެމެވެ. ޖަމްޢިއްޔާގެ މެމްބަރުންގެ 

ޢަދަދަކީ 344 އެވެ. 

 8 ޖުލައި 1979 ހޯމަ ވިލޭރޭގެ ޢާންމު ޖަލްސާ އަށް 

ޙާޟިރުވެ ވަޑައިގަތީ 35 މެމްބަރުން. 

3 އޯގަސްޓް 1979 ދުވަހުގެރޭ ގެ ޢާންމު ޖަލްސާއަށް ޙާޟިތުވެ 

ވަޑައިގަތީ 32 މެމްބަރުން. 

7 ސެޕްޓްމްބަރ 1979 ދުވަހުގެރޭގެ ޢާންމު ޖަލްސާއަށް ޙާޟީރުވެ 

ވަޑައިގަތީ 29 މެމްބަރުން. 

5 އޮކްޓޫބަރ 1979 ހުކުރު ދުވަހުގެރޭގެ ޢާންމު ޖަލްސާއަށް 

ޙާޟިރުވެ ވަޑައިގަތީ 33 މެމްބަރުން. 

11 އޮކްޓޫބަރ 1979 ބުރާސްފަތި ދުވަހުގެރޭ ޢާންމު ޖަލްސާއަށް 

ޙާޟިރުވެ ވަޑައިގަތީ 16 މެމްބަރުން. 

11 ޖެނުއަރީ 1980 ހުކުރު ދުވަހުގެރޭގެ ޚާއްޞަ ޖަލްސާއަށް 

ޙާޟިރުވެ ވަޑައިގަތީ 59 މެމްބަރުން. 

12 ޖެނުއަރީ 1980 ހޮނިހިރު ދުވަހުގެރޭގެ ޚާއްޞަ ޖަލްސާއަށް 

ޙާޟިރުވެ ވަޑައިގަތީ 38 މެމްބަރުން. 

(11 އޮކްޓޫބަރ 1979 ން 11 ޖެނުއަރީ 1980 އަށް ޢާންމު އަދި 

ޚާއްޞަ އެއްވެސް ބޭއްވިފައެއް ނެތެވެ.( 

 ޚާއްޞަ ނުވަތަ ޢާންމު ޖަލްސާ ތަކުގެ ރޫޙާ ހިގާ 

ކަންތައް ތަކަށް ވިސްނާލާއިރު, ޚާއްޞަ ގޮތެއްގައި ފާހަގަކޮށް 

ލެވެނީ ޙިޔާލު ފާޅު ކުރުމުގެ ނަންބަރެއް އެޖެންޑާގައި އޮންނަ 

ޖަލްސާއެއް ނަމަ އެ ނަންބަރު ފުރިހަމަ ވެގެންދާލެއް މޮޅު ކަމުގެ 

ވާހަކައެވެ. ވަރަށް ގިނަ ތަފާތު ޙިޔާލުފުޅުތައް ހުށަހަޅުއްވާ 

މެމްބަރުން ވަރަށްވެސް ގިނައެވެ. މި ޙިޔާލުފުޅުތައް ހުންނަނީ 

ބޮޑަށް ޖަމްޢިއްޔާ ގެ ހިންގުންތެރިކަން ދަށް ވަމުންދާތީ އެކަމުގެ 

މައްޗަށެވެ. ކޮންމެ މެމްބަރަކުވެސް މިކަމާއިމެދު ކަރުނަ އަޅުއްވާކަން 

ޔަޤީނެވެ. އެހެން ނަމަވެސް އާދެ! އެހެން ނަމަވެސް… ޖަމްޢިއްޔާ 

އާދެ! ޖަމްޢިއްޔާ … ދަންނަވާނެ ޢިބާރާތެއްވެސް ނުވިސްނެއެވެ. 

ޖަމްޢިއްޔާގެ ދުވެލި ހަމަ ފިރުކުމެއްގައެވެ. މިކަމުގެ ސަބަބު މ 

ބަޔާން ލިޔަން ފެށިއިރު ދެންނެވިފަދައިން, ގޮސްގުޅެނީ ހިންގާ 

ކޮމިޓީގެ ބޭފުޅުންގެ އަވަދިނެތް ކަމާއެވެ. އުންމީދުތައް ވަނީ 

ކުރިއަށެވެ. ކަންތައްތައް ބަދަލުވެ އައު ރޫޙަކާއި, އައު 

ހިންގުންތެރިންތަކަކާއެކު ކުރިއަށް ދެމިގަންނާނެ ކަމުގެ އުންމީދު 

ވަރަށް ބޮޑެވެ. 

(މި ރިޕޯޓް ލިޔެފައި މިވަނީ 18 ޖެނުއަރީ 1980 ވީ ހުކުރު 

ދުވަހުގެ ނިޔަލަށެވެ.) 

————————————————


